
DIEGO CALVO APOIA EN SANTIAGO DE COMPOSTELA A FIRMA DUN PROTOCOLO ENTRE 19 CONCELLOS PARA COLABORAR NA PROMOCIÓN TURÍSTICA DA COMARCA
· Os municipios que participaron na firma foron os de Ames, Arzúa, Boqueixón, Brión, Melide, Padrón, Oroso, O Pino, Rois, Santiago, Teo, Touro, Trazo, Val do Dubra, Vedra, A Estrada, Lalín, Silleda, e Vila de Cruces 
Santiago, 27 de maio de 2013.- O presidente da Deputación da Coruña, Diego Calvo, asistiu esta mañá á firma dun protocolo de intencións para a colaboración en materia de promoción turística na comarca de Santiago. Os concellos que sumáronse a este novo acordo son os de Ames, Arzúa, Boqueixón, Brión, Melide, Padrón, Oroso, O Pino, Rois, Santiago, Teo, Touro, Trazo, Val do Dubra, Vedra, A Estrada, Lalín, Silleda, e Vila de Cruces.
Calvo destacou durante a súa intervención a importancia dunha firma “que sería imposible hai uns anos” referíndose á colaboración entre diferentes entidades locais. “Ten todo o sentido do mundo, se temos un obxectivo común, que traballemos unidos”, explicou o presidente. 

O mandatario provincial asegurou, ademais, que este protocolo é un “paso adiante moi importante dos 19 concellos” e insistiu na importancia de “esquecer a cor política en acordos positivos para os nosos municipios e que teñen coma fin aproveitar sinerxias e desestacionalizar un sector tan importante para esta comarca como é o do turismo”. 
O obxectivo deste acordo será sentar as bases para que, coa colaboración na dinamización do turismo, os diferentes concellos poidan aumentar o seu desenvolvemento económico. Desta forma, e tendo en conta que a cidade de Santiago de Compostela é o principal destino turístico de Galicia, os concellos de toda a comarca e da área de influencia da capital galega poderán verse beneficiados deste “efecto chamada”. Ao mesmo tempo, a cidade verase complementada e reforzada sumando novos atractivos como destino en todas as épocas do ano.
O protocolo contén a importancia da promoción conxunta do patrimonio cultural, etnográfico, relixioso, natural e gastronómico. A partir de aquí, comezarán a traballar en accións integrais e conxuntas na mellora da calidade da información. Entre os acordos acadados con esta firma, inclúense a cooperación técnica e o intercambio de boas prácticas co obxecto do lanzamento de novos proxectos turísticos, o intercambio de información e experiencias ou o deseño de propostas turísticas conxuntas.

SAÚDOS, 

GABINETE DE COMUNICACIÓN DA DEPUTACIÓN DA CORUÑA
PAGE  
Gabinete de Comunicación da Deputación da Coruña – Alférez Provisional, nº 2.Tfno: 981 080 322

 Email: gabinete.prensa@dicoruna.es


[image: image1.png]